
CRÓNICAS
Mensual independente da Comarca de Ordes - Nº 135 - Marzo 2025

O PP queda so no 
nomeamento de 
Regos como fillo 
predilecto

ORDES

Páx. 2

Tordoia e Trazo 
infórmanse sobre 
as zonas vulnerables 
a nitratos

COMARCA

Páx. 5

A comunidade educativa de Cerceda 
foi un clamor á hora de reclamar unha 
reforma integral do CPI O Cruce. Unha 
petición que vén de atrás no tempo pero 

que, tras os graves desperfectos causa-
dos pola borrasca Martinho, convértese 
nunha necesidade urxente. O colexio 
quedou sen cuberta e con cuantiosos 

danos materiais. Dende o Concello están 
a colaborar coas reparacións, ao tempo 
que lle piden á Xunta unha posterior ac-
tuación estructural.

Cerceda esíxelle á Xunta unha 
reforma integral do CPI O Cruce

Páx. 2

Viaxar de Ordes a Oroso, Viaxar de Ordes a Oroso, 
un perigo Nacionalun perigo Nacional

CERCEDA A borrasca Martinho levantou a cuberta e ocasionou importantes danos materiais

A Deputación 
reclama a Audasa 
o IBI da AP-9

COMARCA

Páx. 6

Páx. 4Páx. 4

Tempo de Carreiras 
Pedestres: Oroso, 
Cerceda e Frades

DEPORTES

Páxs. 13 e 14

Festa da Xuventude 
o 17 de abril

OROSO

Páx. 7



2 

ACTUALIDADE
CRÓNICAS - Marzo 2025

O PP queda so no 
nomeamento de Regos 
como fillo predilecto

ORDES

Surrealista sesión plenaria en 
Ordes, cando menos durante o de-
bate sobre o expediente de no-
meamento de fillo predilecto a 
Manuel Regos Boquete, alcalde 
do municipio entre os anos 2007 
e 2015. A pesar de que a voceira 
popular, Susana García, instou aos 
demais partidos a “afastarse da 
política de para dar un exemplo de 
concordia, entendemento e máis 
aló dos cartos e das siglas políti-
cas”, PSOE e BNG votaron en con-
tra da proposta.

Sorprende especialmente a 
postura dos socialistas, toda vez 
que formaron parte do Goberno 
de Regos durante a súa primeira 
lexislatura e mesmo estiveron a pi-
ques de sumalo ás filas do PSdeG-
PSOE. De feito, a xustificación do 
voto en contra baseouse en argu-
mentos pereginas e pouco sólidas 
como que “non se debe nomear fi-
llo predilecto a ninguén que cobre 
polo seu traballo” ou que “dedi-
carse á política non é mérito para 
recibir tal nomeamento”. Pola súa 
banda, o BNG xustificou a súa opo-
sicón en que non se debe “pre-
miar a xente que se amparou no 
transfuguismo para chegar ao go-
berno”. 

Así as cousas, foi Susana Gar-
cía quen puxo en valor que Regos 
foi quen de levar o alumeado pú-
blico a todas as parroquias de Or-
des, destacando “a súa capacidade 
de traballo, a defensa do seu pobo 
por riba de todo ou o feito de  prio-
rizar á veciñanza incluso por riba 
da súa familia”. Tamén destacou 
que baixo o seu mandato se rea-
lizaron de proxectos como o pa-
seo fluvial Ramiro Recouso, a rolda 
leste, a cidade deportiva de Vista 
Alegre, os novos parques infantís, 
a réplica do salón nobre de ple-
nos, a ampliación do Concello, a 
nova da biblioteca municipal ou o 
arranxo dos locais parroquiais.

CERCEDA A borrasca Martinho levantou a cuberta e ocasionou importantes danos materiais

A comunidade educativa pide unha 
reforma integral do CPI O Cruce

A comunidade educativa de Cer-
ceda foi un clamor á hora de recla-
mar unha reforma integral do CPI 
O Cruce. Unha petición que vén de 
atrás no tempo pero que, tras os gra-
ves desperfectos causados pola bo-
rrasca Martinho, convértese nunha 
necesidade urxente. Así o recordou 
a ANPA do CPI O Cruce, quen apunta 
que “levamos anos pedindo que o co-
lexio necesita unha reforma integral, 
a cal o xefe territorial esivo sempre 
de acordo pero nunca chegou, aínda 
que si houbo algunha mellora”.

E é que, ademais dos danos cau-
sados polo temporal, dende a ANPA 
lembran que tamén hai problemas 
de pingueiras nas clases, tendo che-
gado incluso a colocar caldeiros para 
recoller a auga. Ademais, denuncian 
que hai paredes e falsos teitos en mal 
estado debido ás filtracións de auga.

Pola súa banda, o alcalde de Cer-
ceda, Juan Manuel Rodríguez García, 
ofreceu o seu apoio ás demandas da 
comunidade educativa e ofreceulle á 
Xunta de Galicia toda a colaboración 
do Concello no proceso de recupera-
ción da normalidade no centro, po-
ñendo a disposición do alumnado es-
pazos municipais para o desenvolve-
mento das clases. Unha vez pasada 
a urxencia, Rodríguez García destaca 
que “é innegable a necesidade dunha 
actuación estrutural por parte da 
Xunta, moi demandada pola comuni-
dade educativa durante estes anos”. Afortunadamente, non houbo que lamentar danos persoais

Paso adiante na 
residencia de maiores 
da Deputación en Ordes

ORDES

A conselleira de Política Social 
e Igualdade, Fabiola García, reu-
niuse co presidente da Deputación 
da Coruña, Valentín González For-
moso, a quen lle ofreceu colabo-
ración na tramitación administra-
tiva da residencia de maiores que 
impulsa a institución provincial en 
Ordes, así como a súa disposición 
a concertar prazas neste centro.

COMARCA Alertan do perigo “polo pésimo estado do firme, a sinalización e a iluminación”

O PP solicitalle ao Goberno central 
o arranxo urxente da N-550

O PP presentará unha iniciativa no 
Parlamento de Galicia para solicitarlle 
ao Goberno central o arranxo urxente 
da N-550, “exemplo evidente dunha 
vía extremadamente perigosa, tanto 
para os condutores como para os 
peóns, polo pésimo estado do firme, 
a sinalización e a iluminación”. Así o 
anunciaron as deputadas Carmen Po-
mar e Cecilia Vázquez tras percorrer 
diversos tramos desta estrada acom-
pañadas dos alcaldes de Ordes, José 
Luís Martínez, e de Oroso, Álex Doval, 
onde comprobaron “as condicións 
deplorables nas que se atopa, cun 
asfalto moi deteriorado que precisa 
dunha intervención integral urxente, 
tanto para a seguridade como para a 
comodidade dos usuarios”. 

As deputadas populares compro-
baron como “a sinalización e a ilumi-
nación desta estrada, tanto horizontal 
como vertical, é deficiente en moitos 

puntos, o que incrementa a sensación 
de inseguridade para os condutores e 
incluso para os peóns que cruzan esta 
estrada nas numerosas poboacións 

polas que pasa”. Deste xeito, o PP res-
palda as queixas lanzadas polos Con-
cellos de Ordes e Oroso nos últimos 
meses.

Carmen Pomar e Cecilia Vázquez visitaron a zona cos alcaldes de Ordes e Oroso

Reunión de traballo coa 
conselleira de Vivenda

FRADES

A conselleira de Vivenda e Pla-
nificación de Infraestruturas, Ma-
ría Martínez Allegue, mantivo un 
encontro de traballo co alcalde de 
Frades, Roberto Rey Martínez, e o 
concelleiro de Economía e Medio 
Rural, Manuel Ferreiro Marzoa. O 
alcalde de Frades trasladoulle á 
conselleira varios proxectos para 
mellorar a seguridade viaria e hu-
manizar algúns espazos públicos 
do municipio.

O Concello avanza na 
mellora do saneamento 
e abastecemento

CERCEDA

O Concello de Cerceda vén de 
recibir as obras de saneamento en 
Longo, así como as tubaxes para 
saneamento e abastecemento en 
Pao do Lobo e o sistema de depu-
ración para A Silva. Unhas mello-
ras que supuxeron un investimento 
de 172.884 euros. Dende o Conce-
llo xa apostan por unha nova actua-
ción de cara ao futuro: a depura-
dora de Meirama.

Éxito da Ganadería 
Carro no FEFRIGA 25

MESÍA

A Ganadería Carro SL fixo histo-
ria no XXXIII Concurso da Raza Fri-
sona FEFRIGA 25 ao levar varios 
galardóns, incluido o de Mellor 
Criador de Galicia. Esta empresa 
de Boado (Mesía) está asociada á 
Central de Frades e está dirixida 
polas irmás Alejandra, Vanesa e 
Cristina Carro.

Econtro co conselleiro 
de Presidencia

TRAZO

A alcaldesa de Trazo, Fina Suá-
rez, reuníuse en Santiago co con-
selleiro de Presidencia, Xustiza e 
Deportes, Diego Calvo, e o secre-
tario xeral para o Deporte, José Ra-
món Lete Lasa. Durante o encon-
tro abordáronse as necesidades 
do municipio en materia de insta-
lacións deportivas.

Antonio Leira, membro 
do Comité Nacional 
Galego do PSdeG

OROSO

O orosán Antonio Leira Piñeiro 
foi elixido membro do Comité Na-
cional Galego durante o XV Con-
creso do PSdeG, celebrado recen-
temente en Santiago de Compos-
tela baixo a lenda: “Máis Europa, 
máis Galicia, máis socialismo, máis 
esquerda”.

COMARCA As explotacións deberán adoptar novas prácticas máis sustentables

O director xeral de Gandaría, Agri-
cultura e Industrias Agroalimentarias, 
José Balseiros, e a delegada territorial 
da Xunta na Coruña, Belén do Campo, 
mantiveron unha reunión con alcal-
des da provincia sobre o proxecto de 
economía circular cara a unha ganda-
ría sostible e as súas perspectivas de 
futuro, de cara á declaración de zonas 
vulnerables a nitratos. Un encontro 
no que participaron o alcalde de Tor-
doia, Antonio Pereiro, e a alcaldesa 
de Trazo, Josefina Suárez.

Unha xuntanza na que abordaron 
a concentración de nitratos nas au-
gas, nos parámetros que establecen 
a normativa europea e nacional. Así, 
a Xunta dispón dun máximo de dous 
anos de prazo para establecer progra-
mas de actuación que reduzan a con-
taminación por nitratos nestes muni-
cipios.

Dende a Xunta sinalan que “o 
obxectivo é propiciar a cooperación 
público-privada para aproveitar a 

oportunidade de reforzar a sustenta-
bilidade ecolóxica, social, económica 
e ambiental da gandaría”. Dentro das 
medidas que se establecerán está a 
creación dunha certificación de gan-
daría galega sustentable para valori-
zar as producións do agro, así como 
implementación de prácticas máis 

responsables, a protección do am-
biente e a xestión eficiente dos resi-
duos. Así, tratarase de mellorar a ca-
lidade das augas e dos solos de muni-
cipios como Trazo ou Tordoia, reducir 
a pegada de carbono e garantir a sus-
tentabilidade dos ecosistemas agra-
rios.

Reunión celebrada na Coruña co director xeral de Gandaría

Tordoia e Trazo infórmanse sobre 
as zonas vulnerables a nitratos

Axudas á dixitalización 
de negocios

A delegada da Xunta, Belén do 
Campo, e o alcalde de Ordes, José 
Luis Martínez, visitaron o taller de 
alta reloxería José Luis Míguez Cris-
tóbal e Tobío e a empresa Viaño 
Moda (Ekaté) para informar de 
que ata o 26 de marzo está aberto 
o prazo para pedir as axudas para 
impulsar a dixitalización, a innova-
ción e a sustentabilidade do comer-
cio retallista e dos obradoiros arte-
sanais. Estes dos negocios foron be-
neficiarios destas axudas en 2024.

ORDES

Obras de mantemento 
no Paseo do Carboeiro

O alumnado do obradoiro de 
emprego Terras do Lengüelle vén 
de realizar labores de poda, xardine-
ría e arranxo de camiños no Paseo 
do Carboeiro. O alcalde, Álex Doval, 
lembra que “un dos nosos compro-
misos era que Oroso volvese a par-
ticipar nos obradoiros de empre-
gos da Xunta”, destacando que es-
tas iniciativas ofrecen unha forma-
ción para facilitar a incorporación ao 
mercado laboral e permiten actua-
cións de mellora coma esta.

OROSO
A Vía Verde aproba o 
seu plan de actuación

TORDOIA

A Asociación de Concellos da 
Vía Verde Compostela-Tambre-Len-
güelle celebrou en Tordoia, a súa 
Asemblea Xeral Ordinaria, na que 
se aprobaron o orzamento e o plan 
de actuacións da asociación para 
o presente ano 2025. A asociación 
continuará e ampliará a súa cola-
boración coa Federación de Ferro-
carriles Españoles, asistirá a a fei-
ras internacionais e ampliaráa pre-
senza da Vía Verde en espazos pa-
trocinados en plataformas dixitais.

Na asemblea participaron os alcaldes de Oroso, Álex Doval; Tordoia, Antonio Perei-
ro; Ordes, José Luís Martínez; Cerceda, Juan M. Rodríguez, así como o coordina-
dor Xeral da entidade, Antonio Leira; e o concelleiro compostelán Adolfo Muíños

COMARCA Ordes podería ingresar 450.000 €, Oroso 264.000 € e Mesía 88.000 €

A Deputación reclamaralle a Audasa 
1,3 millóns polo IBI da AP-9

O presidente da Deputación da 
Coruña, Valentín González Formoso, 
reuniu no Pazo de Mariñán aos alcal-
des e alcaldesas dos concellos da pro-
vincia polos que discorre a AP-9, en-
tre os que figuran os de Ordes, Oroso 
e Mesía. No encontro, confirmoulles 
que a Deputación atenderá a súa de-
manda de reclamar a Audasa os atra-
sos no IBI correspondentes aos me-
ses que van do 19 de agosto de 2023 
(cando rematou o fin da bonificación 
do 95% da que gozou Audasa durante 
décadas) ata o 31 decembro de 2023, 
unhas cantidades que suman un total 
de 1,3 millóns de euros nos 18 con-
cellos que teñen delegado o cobro do 
IBI na Deputación, que son todos agás 
A Coruña, Ferrol e Santiago.

No caso de Ordes, podería supo-
ñer uns ingresos adicionais de máis 
de 450.000 euros, mentres que en 
Oroso superarían os 264.000 euros e 

en Mesía os 88.000 euros. Esta recla-
mación chega despois de que a De-
putación liquidara a Audasa o 100% 
do IBI de 2024, o que supuxo para os 

18 concellos da AP-9 que teñen dele-
gada a xestión do IBI no ente provin-
cial pasar dunha recadación de ape-
nas 189.000 € a preto de 3,8 millóns.

Reunión do presidente da Deputación cos alcaldes e alcaldesas celebrada en Mariñán

Melloras na rede 
viaria de Marzoa

OROSO

O Concello de Oroso vén de co-
mezar os traballos de limpeza de 
cunetas no lugar de Altiboia, na 
parroquia de Marzoa, previos ás 
obras de asfaltado desta estrada. 
O alcalde, Alexander Doval, ins-
peccionou a actuación e anunciou 
que forma parte “dun total de seis 
proxectos de mellora da rede via-
ria municipal do noso rural, cunha 
inversión de algo máis de 600.000 
euros”.

Expansión da cobertura 
5G no municipio

CERCEDA

O alcalde de Cerceda, Juan Ma-
nuel Rodríguez, mantivo unha reu-
nión de traballo coa subdelegada 
do Goberno na Coruña, María Ri-
vas, para abordar a expansión da 
cobertura 5G en Cerceda. 

O alcalde trasladoulle á subde-
legada a importancia desta mellora 
para favorecer a conectividade, im-
pulsar o desenvolvemento tecno-
lóxico e ofrecer mellores servizos á 
cidadanía e ás empresas da locali-
dade. 

O Concello licita a 
ampliación da gardería 
municipal “Os Pillabáns”

CERCEDA

O Concello de Cerceda vén de 
sacar a licitación a ampliación da 
Escola Infantil “Os Pillabáns”, unha 
actuación que permitirá mello-
rar a capacidade do centro e opti-
mizar as instalacións para ofrecer 
un servizo de maior calidade. O 
proxecto, cun orzamento base de 
licitación de 151.536 euros, con-
templa a construción dunha nova 
aula de 70 m2 para nenos e nenas 
de 1 a 2 anos, así como a reorga-
nización dos espacios interiores da 
gardería.

Pesar pola morte de 
José Mª Botana López

FRADES

O Concello de Frades amosou 
o seu pesar polo falecemento de 
José María Botana López, fillo pre-
dilecto de Frades, na cidade da Co-
ruña aos 91 anos de idade. A igrexa 
de San Martín de Frades acolleu 
unha misa funeral na honra de Bo-
tana López, maxistrado xubilado 
do Tribunal Supremo que dá nome 
ao edificio multiúsos do municipio 
e a cuxa familia se debe a cesión 
do inmoble que alberga a actual 
casa consistorial.

A Xunta entrega un 
camión motobomba  

OROSO

A delegada da Xunta, Belén do 
Campo, acompañada polo alcalde 
de Oroso, Alex Doval,  entregou un 
camión motobomba cedido pola 
Consellería de Medio Rural para la-
bores de limpeza, prevención e ex-
tinción de incendios no municipio

Nova andaina solidaria 
contra o cancro o 
domingo 30 de marzo

A delegación ordense da Asocia-
ción Española contra o Cancro e o 
Concello de Ordes convocan unha 
nova andaina solidaria contra esta 
enfermidade, que terá lugar o do-
mingo 30 de marzo. Unha iniciativa 
que conta coa colaboración de Ma-
coga, Vegalsa Eroski e Solán de Ca-
bras. A camiñata sairá ás 10:00 do 
Campo da Feira e percorrerá o pa-
seo fluvial Ramiro Recouso e os nú-
cleos de Penelas e Vilaverde para re-
gresar ao punto de saída. Un perco-
rrido de poucos quilómetros e ac-
cesible tanto para persoas maiores 
como novas.

As inscricións están abertas na 
web https://enmarcha.contraelcan-
cer.es/es/evento/ordes-en-marcha-
contra-o-cancro-2025. As doazóns 
para persoas adultas son de 5 eu-
ros, tres no caso de nenos e nenas 
menores de 12 anos. Así mesmo, no 
caso de non poder asistir, haberá a 
posibilidade de adquirir un dorsal 
solidario para colaborar coa inicia-
tiva.

ORDES CERCEDA Coa proposta “As cantareiras e a poesía oral”

O alumnado do Colexio Celso Emi-
lio Ferreiro de Cerceda gañou o con-
curso escolar sobre o Día das Letras 
Galegas convocado pola Consellería 
de Cultura, Lingua e Xuventude e a 
de Educación, Ciencia, Universidades 
e Formación Profesional, na catego-
ría de Infantil e Primaria. O alumnado 
presentou a proposta “As cantareiras 
e a poesía oral”, unha exposición cen-
trada na obra, a época e a situación 
sociolingüística da etapa histórica na 
que viviron as mulleres que prota-
gonizan a efeméride en 2025. Unha 
realidade que a rapazada coñece de 
preto, non en van dúas das princi-
pais homenaxeadas o 17 de maio se-
rán dúas ilustres veciñas de Cerceda:  
Adolfina e Rosa Casás Rama. Unha 
mostra que chegará ao centros gale-
gos de Galicia e do exterior, ademais 
de estar dispoñible no portal da Se-
cretaría Xeral da Lingua. O centro re-
cibirá tamén 2.000 € de premio.

Alumnos e alumnas gañadores do 
colexio Celso Emilio Ferreiro

O Colexio Celso Emilio Ferreiro 
gaña o concurso escolar da Xunta 
sobre o Día das Letras Galegas

Olympus protagonizará 
a Festa da Xuventude

Un ano máis, o Xoves Santo 
volve acoller unha nova edición da 
Festa da Xuventude de Sigüeiro, 
que nesta ocasión terá lugar na 
noite do 17 de abril. Unha festa 
que inclúe a actuación estelar da 
orquestra Olympus, así como a 
música dos DJ´s Marcos Magán, 
Son1C e David Bermúdez. Ade-
mais, dende a organización confir-
man que haberá polbeira.

OROSO

Interritmos chega ao 
Pazo do Bidueiro 

O Pazo do Bidueiro acollerá o 
venres 28 de marzo, de 18:30 a 
20:30 horas, unha nova xornada 
do programa “Interritmos”, que 
contará coa cantaora flamenca En-
carna Anillo Salazar, do compositor 
Marcos Teira e coa música de Faís-
cas da Pontraga. A celebración re-
matará cunha degustación de pro-
dutos locais. Inscricións de balde 
en: interritmos@paideia.es

ORDES

COMARCA Obradoiros, andainas, charlas, manifestos...

A comarca celebra o 8 de marzo
Os sete concellos da comarca de 

Ordes conmemoraron o Día Interna-
cional da Muller cunha ampla e moi 
variada programación reivindicativa 
que, na maioría dos casos, non se cin-
guiu exclusivamente ao 8 de marzo 
senón que se desenvolveu ao longo 
de varias xornadas.

No caso dos manifestos, Oroso 
tivo a honra de contar no seu coa par-
ticipación da conselleira de Política 

Social e Igualdade, Fabiola García, o 
que lle deu unha maior visibilidade a 
nivel autonómico. Ademais, a Manco-
munidade e Cruz Vermella de Ordes 
impulsaron nos centros educativos 
da comarca unha iniciativa para que o 
alumnado puxeran en valor as distin-
tas contribución das mulleres nos dis-
tintos campos do coñecemento. Uns 
colexios nos que os Concellos tamén 
realizaron distintas actividades.

Participantes no seminario de Defensa Persoal Feminina 
celebrado no pavillón municipal de Cerceda  

Frades repartiu material divulgativo entre a rapazada para 
conmemorar o Día Internacional da Muller

Mesía acolleu a charla “Tecendo autoestima”, da man da 
mediadora Thais Palla

Oroso acolleu a lectura dun manifesto na que participou a 
conselleira de Política Social e Igualdade, Fabiola García

Tordoia organizou o obradoiro de risoterapia para mulleres 
“Esmendréllate”, ademais de talleres de control postural

Trazo organizou a andaina “Camiño ao respecto” para 
reivindicar os valores da igualdade e a convivencia

O sector da flor e a planta or-
namental en Galicia representa o 
8,4% do total da produción agraria, 
no que o 30% das explotacións ex-
portan fóra da nosa comunidade. 
En Galicia hai máis de 160 viveiros, 
cada un deles ocupa unha media 
de 7 hectáreas. A planta ornamen-
tal en Galicia factura preto de 40 
millóns de euros ó ano; este sector 
mantén a 280empresas e emprega 
1.500 postos de traballo.

Sen ningunha dúbida, a came-
lia é a especie máis representa-
tiva e exitosa da nosa terra, ade-
cuándose perfectamente ao noso 
clima húmido e ao terreo ácido. 

Esta planta emblemática chegou 
aquí a finais do século XVIII, proce-
dente de China e Xapón. Primeira-
mente, introducíronse nos xardíns 
dos pazos e nos xardíns públicos. 

Na actualidade cultívanse preto de 
8.000 variedades diferentes e coe-
xisten 2.500 cultivadores. A produ-
ción, por tempada, cífrase en 3 mi-
llóns de unidades.

Dende hai uns anos organízanse 
unhas rutas turísticas da camelia en 
diferentes pazos e parques públicos 
das provincias de A Coruña e Pon-
tevedra, a Ruta da Camelia com-
prende os seguintes lugares:Pazo 
de Mariñán, Pazo de Rubiáns.

A camelia, raíña das plantas 
ornamentais en Galicia

OPINIÓN

José M. Muíño Pardo, usuario de Andaina  Pro Saúde Mental 

Petre Abraham Smeu, 
Gran Premio no New 
Hope Grand Prix 2025

OROSO

O xoven violinista Petre Abra-
ham Smeu vén de ser galardoado 
co Gran Premio na sección de vio-
lín do prestixioso certame New 
Hope Grand Prix 2025, celebrado 
en Satu-Mare (Romanía). Ademais, 
foi distinguido cos premios espe-
ciais da Filarmónica Estatal “Dinu 
Lipatti” e o “Danil Raceu”, o que 
o confirma como unha das novas 
promesas do violín máis sólidas de 
Europa. Ademais, este premio ou-
tórgalle ao mozo orosán a oportu-
nidade de actuar como solista con-
vidado nunha xira de trece con-
certos durante a temporada 2025-
2026 con algunha das orquestras 
máis destacadas de Romanía. 

A XVIII Festa da 
Merenda terá lugar 
o domingo 13 de abril

FRADES

A área recreativa de Os Pasos 
de Aiazo acollerá o domingo 13 de 
abril unha nova edición da Festa da 
Merenda, organizada pola AAVV 
Os Pasos e subvencionada polo 
Concello de Frades, a Deputación 
da Coruña e a Mancomunidade de 
Ordes, a través do Proxecto Nan-
tronte. A música correrá a cargo 
da Charanga BB+ e o grupo Unión 
y Fuerza, que ademais da sesión 
vermú actuará na verbena xunto á 
orquestra París de Noia.

Centos de persoas formaron este símbolo, 
co que a Casa Grande de Xanceda anima 
a “mollarse” pola igualdade no rural

CERCEDA. O pavillón municipal acolleu 
a gran Festa de Antroido, con inchables 
para todas as idades, flocos de millo, cho-
colatada e talleres pintacaras. Un entroi-
do que tamén desfrutaron no Centro So-
cial O Moucho e no pavillón de Limeisa, 
co Antroido Veciñal da AC Lucerna.

FRADES. Máis de 600 persoas partici-
paron na Festa e Concurso de Disfraces, 
celebrada no polideportivo de Ponte Ca-
rreira con inchables, obradoiros de ma-
quillaxe, fotomatón e animación musical. 
Os gañadores do concurso foron as fami-
lias das casas niño de Frades.

MESÍA. O pavillón de Xanceda acolleu un 
desfile infantil de disfraces, con agasallos 
e festa con fotomatón, inchables, choco-
late e biscoito. A maiores, “Os Viqueiras” 
amenizaron o desfile de disfraces no CPI 
de Xanceda, ao que se sumaron as unita-
rias de Olas e Visantoña.

OROSO. Gran participación no Concur-
so de Disfraces do Concello de Oroso, 
onde este ano o tempo si acompañou e 
permitiu o desfile polas rúas de Sigüeiro. 
Un Entroido adiantado pola rapazada do 
IES, do CRA e dos CEIP de Sigüeiro e do 
Camiño Inglés.

TRAZO. A IX Carreira do Entroido pe-
chouse cun récord de participación. Da-
niel Loureiro e Noelia Pampín gañaron 
o Trillazo, con 124 corredores. E para o 
sábado 29 de marzo queda a Tractorada 
de Entroido 2025, que tivo que ser adiada 
polo mal tempo.

ORDES. Espectacular Sábado de Piñata 
en Ordes, con 38 participantes no con-
curso de disfraces e máis de 200 persoas 
disfrazadas no desfile polas rúas da vila. 
O Concello de Ordes repartiu máis de 
4.400 euros en premios, con “A música 
da nosa vida” como gran gañadora.

TORDOIA. Máis de 50 litros de chocolate 
de 800 churros repartidos. É o “balance 
lambón” dunha orixinal e simpática Festa 
de Entroido en Tordoia que, como todos 
os anos, adiantaron os meniños e meni-
ñas do PAI, que para completar a lambo-
nada foron disfrazados de galletas.

CERCEDA. O alumnado do CEIP Celso Emilio Ferreiro 
celebrou a “Primavera das Letras”

CERCEDA. Recital de poesías de Rosalía de Castro a cargo 
do alumnado do CPI O Cruce

OROSO. O alumnado do IES de Oroso e do CEIP de Sigüeiro 
deron lectura a poemas de Rosalía de Castro

TRAZO. Recital de poesías de Rosalía de Castro a cargo do 
alumnado do CPI O Cruce

A XI Festa da Filloa 
reparte 250 menús

FRADES

A XI Festa da Filloa de Abellá 
(Frades) foi todo un éxito de parti-
cipación, onde centos de persoas 
pasaron polo pavillón municipal de 
Abellá para degustaren un menú 
composto por 8 filloas e cunca de 
caldo (que quedaba de agasallo 
conmemorativo), acompañado por 
rixóns, lacón e café. Durante a xor-
nada foron quen de vender máis de 
250 menús.

Comezan os cursos 
de lingua galega para 
as probas CELGA

ORDES

A técnica de Normalización Lin-
güística da Mancomunidade de 
Municipios de Ordes, Irene Bravo 
Pérez, vén de iniciar as clases dun 
curso de lingua galega, prepara-
torio dos exames de nivel CELGA, 
que están convocados para o mes 
de maio. As sesións teñen lugar 
nas instalacións da Mancomuni-
dade ordense.

Francisco Sandoval Vera 
presenta o seu libro

ORDES

Gran asistencia na presenta-
ción do libro “A paisaxe e a organi-
zación do espazo do interior coru-
ñés durante os séculos XVI a XIX”, 
do historiador Francisco Sandoval 
Verea, quen estivo acompañado 
polo alcalde, José Luis Martínez 
Sanjurjo, e a historiadora e profe-
sora Ofelia Rey Castelao. Un traba-
llo recoñecido co XXIV Premio de 
Investigación Xesús Ferro Couselo 
e que permite coñecer como e por 
que a Vila de Ordes pasou de ser 
unha pequena aldea a converterse 
na capital do municipio. 

COMARCA O alumnado do CPI Viaño Pequeno degustou o Caldo de Gloria

Conmemoración do Día de Rosalía
Dúas actividades, en Cerceda e 

Trazo, destacaron entre todas as ce-
lebracións do Día de Rosalía na co-
marca. O alumnado do CEIP Celso 

Emilio Ferreiro da Silva acolleu a pri-
meira celebración da Real Academia 
Galega con motivo das Letras Galegas 
2025. Pola súa banda, o EDLG do CPI 

Viaño Pequeno programou unha de-
gustación do Caldo de Gloria no co-
medor escolar e celebrou unha Albo-
rada de Rosalía con toda a rapazada.

FR
AD

ES Unha trintena de veciños nas 
saídas ao Balneario Compostela

Unha trintena de veciños e ve-
ciñas de Frades participan no “Mes 
da saúde”, un programa organi-
zada polo Concello de Frades e que 
inclúe catro xornadas no Hotel Bal-
neario Compostela, que teñen lu-

gar todos os martes do mes de 
marzo. Para desprazarse ata Brión, 
o Concello de Frades puxo un auto-
bús a disposición das persoas par-
ticipantes, que percorre as distin-
tas parroquias. 

TR
AZ

O

O
RO

SO

O
RO

SO

O
RD

ES

O alumnado de 6º de Primaria do 
CEIP do Camiño Inglés están a reali-
zar un intercambio co EBS Tomás de 
Borba (das Azores). Todos eles visita-

ron as instalacións da casa consito-
rial de Oroso, onde foron recibidos 
polo alcalde, Álex Doval, e a conce-
lleira de Ensino, María Requejo.

Visita do CEIP do Camiño Inglés

O CPI de Viaño Pequeño acolleu 
a xornada “Que non líen, ti elixes”, 
organizado pola Dirección Xeral 
de Ordenación e Innovación Edu-
cativa e a Dirección Xeral de Rela-
cións Laborais da Consellería de Co-
mercio, Emprego e Emigración da 

Xunta. Unha charla impartida por 
Ana Oróns, secretaria xeral de Fear-
maga, para promover unha orien-
tación profesional libre de etereoti-
pos de xénero en ciclos formativos 
con menor presenza de mulleres, 
como no caso da madeira.

Xornada “Que non líen, ti elixes”

O
RD

ES

Preto dun cento de alumnos e 
alumnas da Escola Municipal de 
Música de Ordes protagonizaron 
un concerto de combos que en-
cheu ata os topes o auditorio da 
casa da cultura. Un concerto no 
que participaron diferentes forma-
cións de todas as idades, precedi-
dos polas crianzas que asisten ás 

clases de Música e Movemento. 
Unha oportunidade única de amo-
sar o que levan aprendido ao longo 
destes meses de curso.

Este concerto foi organizado 
pola Escola Municipal de Música, 
en colaboración co Concello de Or-
des e a Deputación Provincial da 
Coruña. 

Concerto de combos da Escola

Intercambio educativo no Mesón
O CEIP Mesón do Vento acolleu 

unha expedición de tres mestres e 
nove alumnos de 6º de Primaria da 
Escola Básica D. Antonio da Costa 
(Portugal), dentro do programa eu-
ropeo Erasmus+.

O alcalde, José Luís Martínez, e 
a concelleira de Educación, Susana 
García, recibiron oficialmente á ex-
pedición, que posteriormente rea-
lizaría un percorrido polos lugares 
de interese da comarca.

Arrinca a tempada de pesca fluvial
A nova tempada de pesca en 

augas continentais comezou o pa-
sado 16 de marzo na maior parte 
dos ríos de Galicia para os máis de 
47.000 galegos que contan este 
ano con licenza en vigor. A conse-
lleira de Medio Ambiente e Cam-

bio Climático, Ángeles Vázquez, 
achegouse ata o couto de Sigüeiro, 
no Tambre, onde repasou os prin-
cipais datos da tempada 2025 así 
como das novidades e melloras in-
troducidas a nivel administrativo 
para facilitar as xestións ao sector.

GRUPO RAFRA
DISPOÑEMOS DUN AMPLO GRUPO DE 
PROFESIONAIS E COLABORADORES 
PARA PRESTARLLE UN COMPLETO 

SERVIZO FISCAL, LABORAL, XURÍDICO, 
MERCANTIL E IMPOSITIVO

ATLETISMO As inscricións están abertas en www.carreirasgalegas.com ata o 26 de marzo

O Concello de Oroso, en colabora-
ción coa Federación Galega de Atle-
tismo e o Club Atletismo Tambre, con-
voca a XI Carreira Pedestre de Oroso. 
Unha proba deportiva que terá lugar 
o domingo 30 de marzo, a partir das 
10:00 horas, na contorna de Sigüeiro. 
As inscricións están abertas ata o 26 de 
marzo a través da web www.carreiras-
galegas.com. O prezo é de 6 euros na 
categoría absoluta e de balde no resto 
de modalidades.

As probas terán saída e chegada na 
rúa Camiño Inglés, a carón da Casa do 
Concello. Ás 10:00 horas sairán os co-
rredores da categoría absoluta, que 
deberán completar un percorrido de 
10 quilómetros. As probas escolares 
darán comezo a partir das 11:30 horas.

O Concello de Oroso repartirá tro-
feos entre os 3 primeiros clasificados 
de cada categoría, nas modalidades 
masculina e feminina, así como me-
dallas para todos os participantes nas 
categorías escolares. Así mesmo, es-

tablécense uns premios especiais aos 
clubs federados da proba absoluta 
(200, 150 e 100 euros), ao club máis 
numeroso (2 vales con 10 entradas 

para o ximnasio “Ready go gym”) e aos 
mellores corredores empadorados en 
Oroso, con vales de 100, 75 e 50 euros 
na tenda Equipat de Sigüeiro.

Sigüeiro acollerá a XI Carreira Pedestre 
de Oroso o domingo 30 de marzo

A proba está organizada polo Concello, en colaboración co Club Atletismo Tambre

Rodrigo Figueroa, 
campión do mundo 
de tenis de veteranos

TENIS

O cercedense Rodrigo Figueroa 
proclamouse campión do mundo 
de tenis, na categoría de veteranos 
de máis de 35 anos, no ITF Masters 
World Team Championships despu-
tado en Antalya (Turquía). Un tor-
neo no que Fibueroa acudiu como 
único representante galego da se-
lección española, integrada tamén 
por Juan Samuel Arauzo, Carlos 
García Villanueva e Hugo Palomar. 

Tres medallas para 
o Boudsport no 
Campionato de España

TAEKWONDO

Grandes resultados para o 
Boudsport no Campionato de Es-
paña Cadete e Junior de Tae-
kwondo desputado en Tarragona. 
A ordense Alba Figueira Marzoa 
proclamouse campioa de España 
Cadete de menos de 41 anos, men-
tres que Luís Fero Gómez e Venus 
Izegbe Vilaseco Ogala conseguían 
o bronce en -78kg e -63 kg, respec-
tivamente.

Sasha Malov, campión 
de dobres mixtos 
en Paraguai

TENIS DE MESA

O orosán Sasha Malov vén de 
proclamarse campión en dobres 
mixtos no Circuíto Mundial de Te-
nis de Mesa desputado en Para-
guai. Unha proba na que mesmo 
alcanzou as semifinais da catego-
ría sub15, a pesar de que o xoga-
dor orosán aínda é sub13.

ATLETISMO A proba terá lugar o 3 de maio e todo o recadado serán doado á AECC

A III edición da proba deportiva 
solidaria “Os 11 das vías”, organizada 
polo Concello de Cerceda en colabo-
ración co Club Atlética A Silva e o Al-
bergue da Estación, terá lugar o 3 de 
maio. A proba combina zonas de trail e 
asfalto nos seus 11 km de percorrido  e 
busca dar a coñecer a Vía Verde.

Na presentación estiveron presen-
tes o alcalde, Juan Manuel Rodríguez; 
o concelleiro de Deportes, Óscar Go-
lán; o responsable da rehabilitación do 
Albergue da Estación, Miguel García; 
e Isabel Bermúdez e Brais Lópezm re-
presentantes do Club Atlética A Silva.

A proba dará comezo ás 16:00 ho-
rasm coas carreiras para menoresm 
e ás 18:00 horas será o pistoletazo 
de saída para a carreira. Uns minutos 
despois, ás 18:20 horas, celebrarase 
a andaina, de catro km de percorrido. 
As inscricións poden formalizarse en 

www.carreirasgalegas.com ata o do-
mingo anterior a evento, no caso das 
carreiras, e ata o propio día da proba, 
no caso da andaina. O prezo da ca-
rreira será de 6 euros, de balde para 

os menores e o paseo valerá 1 euro.As 
cantidades serán doadas á Asociación 
Española Contra o Cancro (AECC) para 
a investigación oncolóxica e proxectos 
para mellor diagnóstico do cancro.

Abertas as inscricións na carreira e 
andina solidaria “Os 11 das vías”

Presentación da terceira edición de “Os 11 das vías”

O Oroso Pádel Club, 
campioas de Galicia

PÁDEL

O equipo feminino do Oroso 
Pádel Club vén de proclamarse por 
primeira vez Campionas de Galicia 
(Future). Un logro histórico, sobre 
todo para un club de nova crea-
ción, pois esta é a súa segunda 
temporada nas series nacionais 
de pádel. As campioas orosáns fo-
ron felicitadas polo deputado pro-
vincial de Deportes, Antonio Leira, 
quen lles desexou o mellor no 
Campionato de España.

Seis medallas para as 
ximnastas orosás

XIMNASIA

O Club Ximnasia Oroso parti-
cipou na I Fase do Interescuelas, 
desputado en Burela (Lugo), onde 
conseguiron seis medallas. A ni-
vel individual, a benxamín Sara Ba-
rral Vieites levou o ouro; mentres 
que a prebenxamín Diana Pose Pa-
zos, a alevín Inés Rosende García e 
a infantil Adela Casas Liñares se fa-
cían con tres medallas de prata. En 
grupo, ouro para o de iniciación 
(Martina, Nara, Xiana, Amelia e Ju-
liana) e bronce para o senior (Alba, 
Daniela, Lara, Nara e Paula).

Paula Noya, campioa 
galega en Padrón

XADREZ

Paula Noya Mellado, do Club 
Xadrez Oroso, vén de proclamarse 
campioa galega de xadrez no Cam-
pionato Sub-8 desputado en Pa-
drón. Un torneo no que estivo 
acompañada por outro xogador 
orosán, Xián Cabezas Louro, quen 
tamén fixo un gran torneo.

O Natación Ordes brila 
no Campionato Galego

NATACIÓN

Gran actuación do Natación Or-
des no Campionato Galego Infantil 
de Inverno, desputado en Ponteve-
dra. Mención especial para Blanca 
Veiras Martín, que se proclamou 
campioa galega de 200 braza e 50 
libres, así como subcampioa ga-
lega en 50 braza e 100 metros libre. 
Ademais, Alda López Suárez facíase 
co bronce en 100 metros braza.

Frades abre inscricións 
na súa carreira pedestre

ATLETISMO

A X Carreira Pedestre Popular 
Concello de Frades terá lugar o vin-
deiro 1 de maio e repartirá máis de 
2.000 euros en premios. Un torneo 
incluído no XI Circuíto de Carreiras 
da Deputación da Coruña e para 
o que as inscricións están abertas 
a través de www.emesports.es, 
www.atletismo.gal e www.carrei-
rapopulares.com. 

O prezo das inscricións na 
proba absoluta, de 8,6 quilóme-
tros, é de 6 euros e de balde para 
as categorías escolares. O Conce-
llo de Frades entregará trofeos aos 
primeiros clasificados, así como 
medallas para todos os corredores 
das probas escolares.

A ordense Lara López, 
campioa absoluta en 
50 metros socorrista

SOCORRISMO

A deportista ordense Lara Ló-
pez Fernández, do Club Noja Playa 
Dorada NetCan, vén de procla-
marse campioa de España abso-
luta na proba de 50 metros soco-
rrista, así como subcampioa de Es-
paña absoluta na categoría de 50 
metros remolque de maniquí con 
aletas.

Dous novos títulos a engadir á 
colección da deportista ordensa, 
conseguidos no Campionato de Es-
paña de Distancias Curtas de Sal-
vamento e Socorrido, desputado a 
principios de marzo en Madrid.

A Deputación distingue a Sasha 
Malov como mellor promesa

TENIS DE MESA

Sasha Malov, xogador do Club 
de Tenis de Mesa de Oroso, vén de 
ser distinguido como “Mellor depor-
tista promesa masculino en catego-
ría base”, dentrto dos Premios do 
Deporte da Deputación da Coruña, 
entregados nunha gala celebrada no 
Teatro Colón. Un evento ao que non 
puido asistir Sasha, actual número 1 

mundial Sub 13, que se atopaba xo-
gando o Circuito da Copa do Mundo 
en Paraguai, que finalmente gañou.  

O deputado provincial de Depor-
tes, Antonio Leira, destacou que se 
trata “dun merecido galardón que 
vén recoñecer non só o que se fixo 
senón tamén o futuro que ten por 
diante”.

FÚTBOL O Concello de Frades e a Xunta de Galicia investiron preto de 60.000 euros

Renovado o alumeado dos campos 
municipais de Ponte Carreira e Abellá

O alcalde de Frades, Roberto Rey, 
e a delegada territorial da Xunta na 
Coruña, Belén do Campo, visitaron 
os campos municipais de fútbol da 
Chousa (Ponte Carreira), sede da SD 
Ponte Carreira, e O Vedral (Abellá), 
sede da SE Abellá SDC, para compro-
bar o resultado das obras de renova-
ción do alumeado deportivo de am-
bas as dúas instalacións deportivas. 
Unhas actuacións nas que o Conce-
llo de Frades investiu preto de 60.000 

euros, con cargo ao Fondo de Coope-
ración Local.

Acompañados polos concelleiros 
de Deportes, Juan Carlos Portos, e En-
sino, Manuel Ferreiro, alcalde e dele-
gada visitaron ambas actuacións, que 
permiten un aforro anual do 65,81% 
sobre o consumo actual, un 3% máis 
do inicialmente previsto. Isto suporá 
un aforro enerxético de 16.211,52 
kWh e unha redución de 4,12 tonela-
das de emisións de CO2 anuais.

Isto é así porque as anteriores lu-
minarias era moi antigas e contaban 
cunhas pantallas difusoras en mal es-
tado, o que reduce moito a eficacia lu-
minosa. Ademais contaban con lám-
padas de haloxenuros metálicos con 
balastro eletromanético, que foron 
substituídas por proxectores LED que 
permiten un gasto menor de enerxía 
e unha maior eficiencia, mantendo os 
niveis lumínicos óptimos para o uso 
das instalacións. 

Antonio Leira entrega o premio a Valery Malov, pai e mentor de Sasha




